
მშობლიური ენის ოლიმპიადა

ფინალური ტესტის მიმოხილვა
2026 წლის შემოდგომის სეზონი

VII კლასი

ფინალური ტური · 15 ნოემბერი

შემდეგი ნაბიჯი ფინალია! გელოდებით 15 ნოემბერს. გისურვებთ წარმატებას!

ძვირფასო მშობლებო,
წინამდებარე მიმოხილვაში აღწერილია კინგსის მშობლიური ენის ოლიმპიადის ფინალური ტურის ტესტი VII კლასის
მოსწავლეებისთვის: მისი სტრუქტურა, სავარჯიშოების ტიპები და შეფასების წესი. თითოეულ სავარჯიშოს ახლავს
განმარტება, თუ რა უნარს ამოწმებს იგი, და ამოხსნილი მაგალითები.

მნიშვნელოვანია: მაგალითები ფინალური ტესტიდან არ არის აღებული. ისინი მხოლოდ შეკითხვების ტიპის
გასაცნობად შეიქმნა, ამიტომ ფინალურ ტესტში სხვა ტექსტი და სხვა შეკითხვები იქნება.

ტესტის სტრუქტურა

ტესტი ორი სავარჯიშოსგან შედგება,
მოიცავს 30 შეკითხვას და ფასდება
100 ქულით. ყველა შეკითხვა
დახურული ტიპისაა: ოთხი სავარაუდო
პასუხიდან (ა, ბ, გ, დ) სწორია
მხოლოდ ერთი.

I.

II.

სავარჯიშო შეკითხვა ქულა
თითოეულზე

ჯამური
ქულა

ტექსტის გააზრება 10 4 40

ლექსიკა, ფრაზეოლოგია და
გრამატიკა

20 3 60

სულ 30 – 100

I
I სავარჯიშო
ტექსტის გააზრება 10 შეკითხვა · თითოეული 4 ქულა · სულ 40 ქულა

მოცემულია ვრცელი ისტორიული ტექსტი. მოსწავლე
ტექსტს კითხულობს და 10 შეკითხვას პასუხობს.
შეკითხვების უმეტესობა ტექსტში მოცემულ ფაქტებს,
თარიღებსა და ტერმინებს ეხება, ბოლო ორი კი მოვლენის
მიზეზისა და მნიშვნელობის ახსნას მოითხოვს.

რას ამოწმებს: ვრცელ ტექსტში ორიენტირებას,
დეტალების ზუსტად აღქმას, მიზეზ-შედეგობრივი
კავშირების დანახვასა და არგუმენტირებული
დასკვნის გამოტანას.

ამოხსნილი მაგალითი · ფინალურ ტესტში ტექსტი უფრო ვრცელია და მას 10 შეკითხვა ახლავს.

ზაქარია ფალიაშვილი
ზაქარია ფალიაშვილი ქართული კლასიკური მუსიკის ერთ-ერთი ფუძემდებელია. იგი წლების განმავლობაში
დადიოდა საქართველოს სხვადასხვა კუთხეში და ხალხურ სიმღერებს იწერდა. ეს მელოდიები მან შემდეგ
თავის ოპერებში გამოიყენა. 1919 წელს თბილისში პირველად დაიდგა მისი ოპერა „აბესალომ და ეთერი“,
რომელიც ხალხურ თქმულებას ეფუძნება და დღემდე ქართული საოპერო ხელოვნების მწვერვალად
ითვლება.

ფაქტობრივი შეკითხვა რას იწერდა ზაქარია ფალიაშვილი საქართველოს სხვადასხვა კუთხეში?

ა) ხალხურ ზღაპრებს ბ) ანდაზებს

გ) ხალხურ სიმღერებს დ) ლექსებს

სწორი პასუხი: გ. ტექსტის მეორე წინადადებაში წერია, რომ კომპოზიტორი ხალხურ სიმღერებს იწერდა.

სამსჯელო შეკითხვა რა კავშირია, ტექსტის მიხედვით, ხალხურ სიმღერებსა და ფალიაშვილის ოპერებს
შორის?

ა) ოპერებმა ხალხური სიმღერები ჩაანაცვლა ბ) ხალხური სიმღერები ოპერების მიხედვით შეიქმნა

გ) მათ შორის კავშირი არ არსებობს დ) კომპოზიტორმა ხალხური მელოდიები
ოპერებში გამოიყენა

სწორი პასუხი: დ. ტექსტის მიხედვით, ჩაწერილი ხალხური მელოდიები კომპოზიტორმა შემდეგ თავის ოპერებში
გამოიყენა.

მშობლიური ენის ოლიმპიადა · ფინალური ტესტის მიმოხილვა VII კლასი

II
II სავარჯიშო
ლექსიკა, ფრაზეოლოგია და გრამატიკა 20 შეკითხვა · თითოეული 3 ქულა · სულ 60 ქულა

20 შეკითხვა სამ მიმართულებას აერთიანებს: სიტყვის
მნიშვნელობას (ლექსიკა), ხატოვან გამოთქმებსა და
ანდაზებს (ფრაზეოლოგია) და ენის წესებს (გრამატიკა).
შეკითხვები ერთმანეთისგან დამოუკიდებელია და I
სავარჯიშოს ტექსტს არ უკავშირდება.

რას ამოწმებს: სიტყვათა მარაგს, ხატოვანი
გამოთქმების გაგებასა და ენის წესების
პრაქტიკულ ცოდნას. გამართული მეტყველება და
წერა მოსწავლეს ყველა საგანში ეხმარება.

ლექსიკა სიტყვის მნიშვნელობა, ანტონიმები, სიტყვაწარმოება

ფრაზეოლოგია ფრაზეოლოგიზმები, ანდაზები, მხატვრული ხერხები

გრამატიკა ბრუნვები, ზედსართავი სახელი, ნაცვალსახელი, ზმნიზედა, მიმღეობა, ზმნის დრო, მართლწერა
და სასვენი ნიშნები

ამოხსნილი მაგალითები

ლექსიკა რას ნიშნავს სიტყვა „წინდახედული“?

ა) ვინც ყოველთვის წინ დგას ბ) ვინც მოსალოდნელ შედეგებს წინასწარ
ითვალისწინებს

გ) ვინც ყველაფერს ნაჩქარევად აკეთებს დ) ვინც მხოლოდ წარსულზე ფიქრობს

სწორი პასუხი: ბ. წინდახედული ადამიანი მოქმედებამდე ფიქრობს, რა შედეგი შეიძლება მოჰყვეს მის ნაბიჯს.

ფრაზეოლოგია რას ნიშნავს ფრაზეოლოგიზმი „პირში წყალი ჩაიგუბა“?

ა) გაჩუმდა, ხმა არ ამოუღია ბ) წყალი დალია

გ) ტყუილი თქვა დ) გაუთავებლად ილაპარაკა

სწორი პასუხი: ა. ასე ამბობენ ადამიანზე, რომელიც დუმს და არაფერს ამბობს, თუმცა სათქმელი აქვს.

გრამატიკა რომელ წინადადებაშია ზმნა წარსულ დროში?

ა) ბიჭი ხეზე ადის. ბ) ზაფხულში მთაში წავალთ.

გ) ბებია ზღაპარს გვიყვება. დ) წვიმამ მტვერი ჩარეცხა.

სწორი პასუხი: დ. „ჩარეცხა“ უკვე დასრულებულ მოქმედებას აღნიშნავს. „ადის“ და „გვიყვება“ აწმყო დროის
ფორმებია, „წავალთ“ კი – მომავლის.

რჩევები ფინალისთვის
მოსწავლეს

1 ჯერ ყურადღებით წაიკითხე ტექსტი, შემდეგ კი
შეკითხვები. პასუხის არჩევამდე ტექსტს კიდევ
ერთხელ გადახედე.

2 წაიკითხე ოთხივე სავარაუდო პასუხი და მხოლოდ ამის
შემდეგ აირჩიე სწორი.

3 თუ შეკითხვა რთული გეჩვენება, გადადი შემდეგზე და
მას ბოლოს დაუბრუნდი.

4 ბოლოს გადაამოწმე, რომ ყველა შეკითხვაზე მხოლოდ
ერთი პასუხი გაქვს მონიშნული.

მშობელს

ფინალის წინა დღეს მოსწავლეს ახალი მასალით
ნუ გადატვირთავთ. საკმარისია, ეს მიმოხილვა
ერთად გადაათვალიეროთ და მაგალითები
განიხილოთ.

იზრუნეთ, რომ მოსწავლემ კარგად გამოიძინოს და
ფინალს მშვიდად, კარგ განწყობაზე შეხვდეს.

შეახსენეთ, რომ ფინალში გასვლა უკვე წარმატებაა,
ტესტზე კი მთავარია ყურადღება და სიმშვიდე.

მშობლიური ენის ოლიმპიადის ფინალური ტური 15 ნოემბერს გაიმართება.

გისურვებთ წარმატებას!

kings.ge მშობლიური ენის ოლიმპიადა · ფინალური ტური · 2026 წლის შემოდგომა 2 / 2


